
Sidang Jemaah yang dirahmati Allah,

Bertakwalah kepada Allah SWT dengan sebenar-benar takwa dengan melaksanakan
segala perintah-Nya dan menjauhi segala larangan-Nya. Mudah-mudahan kita sentiasa
berada dalam rahmat dan keredaan Allah SWT di dunia mahupun di akhirat. Mimbar
pada hari ini akan membicarakan khutbah bertajuk: “Kalam llahi, Panduan Rabbani”.
Khatib juga ingin menyeru kepada semua agar dapat terus mematuhi garis panduan
pencegahan Covid-19 yang telah dikeluarkan oleh pihak berkuasa dan segera
mendaftar penerimaan vaksin Covid-19. Melihat kepada situasi semasa negara, kita
amat bersyukur kerana Kerajaan Malaysia telah berjaya mendapatkan bekalan vaksin
Covid-19 untuk kegunaan rakyat Malaysia. la merupakan salah satu dari ikhtiar kita
dalam mendepani wabak ini seterusnya mengatasi musibah yang berlaku. Pengambilan
vaksin Covid-19 ini bukan sahaja dapat mengurangkan kos rawatan yang ditanggung,
tetapi ia juga merupakan kaedah perlindungan yang paling mudah, berkesan dan
selamat bagi melindungi petugas barisan hadapan, populasi rakyat Malaysia yang
berisiko tinggi, membentuk perlindungan kelompok dalam kalangan populasi Malaysia
dan mengawal wabak dalam kawasan berisiko tinggi bagi mengurangkan transmisi

jangkitan Covid-19 dalam komuniti.

Sidang Jemaah yang dimuliakan,

Alhamdulillah, Kita amat bersyukur kerana dengan izin Allah SWT, kita masih dalam
Madrasah Ramadan al-Mubarak, bulan yang mendidik kita menjadi insan cemerlang
dan mukmin bertakwa. Bulan yang padanya al-Quran diturunkan untuk menjadi

petunjuk kepada seluruh manusia.

Al-Quran ialah kalam dan wahyu Allah SWT yang diturunkan buat kali pertamanya
kepada Junjungan Besar Nabi Muhammad SAW pada malam ke-17 dalam bulan
Ramadan, 13 tahun sebelum hijrah Baginda SAW ke Kota Madinah. la merupakan kitab

petunjuk yang lengkap kepada umat manusia mencakupi semua aspek kehidupan.

Al-Quran merupakan kitab Allah SWT yang syumul (lengkap) diturunkan menjadi

panduan kepada kita semua. Menerangkan tatacara sepatutnya kita menjalani

kehidupan ini. Dari sekecil perkara seperti memberi salam hingga cara bermasyarakat

dan bernegara. la kekal relevan sepanjang zaman. Al-Quran itu juga merupakan
panduan, pembimbing dan petunjuk sepertimana difirmankan oleh Allah SWT dalam

Surah al-Bagarah ayat 185:
5 % B

Maksudnya: “Bulan Ramadan yang padanya diturunkan al-Quran, menjadi petunjuk

bagi sekalian manusia...”

Al-Quran terdiri daripada 6,236 ayat mengandungi petunjuk dalam setiap inci aspek
kehidupan. la merupakan mukjizat teragung yang terkandung di dalamnya bukti yang
menyingkap tabir hakikat kejadian manusia dan misinya di alam fana ini. Syariatnya

menjaga hak asasi manusia dan membentuk masyarakat ideal.

Al-Quran adalah kitab yang benar, diturunkan oleh Allah SWT sejak 1400 tahun lalu.
Kebenarannya telah dibuktikan dengan penemuan saintifik yang tidak dapat disangkal
oleh mana-mana pihak. Sebagai contoh, penemuan sains tentang hakikat bahawa
matahari beredar pada orbitnya, penemuan bahawa cap jari manusia tidak ada yang
sama serta ilmu-ilmu forensik dan DNA sebagaimana yang disebut dalam Surah al-

Fussilat ayat 53:

Maksudnya: “Kami akan perlihatkan kepada mereka tanda-tanda kekuasaan Kami di
merata-rata tempat (dalam alam yang terbentang luas ini) dan pada diri mereka sendiri,
sehingga ternyata jelas kepada mereka bahawa al-Quran adalah benar. Belum
ternyatakah kepada mereka kebenaran itu dan belum cukupkah (bagi mereka) bahawa

Tuhanmu mengetahui dan menyaksikan tiap-tiap sesuatu?”

Dengan turunnya al-Quran yang merupakan mukjizat teragung ini, kita sebenarnya

diberi peluang oleh Allah SWT untuk mendalami perbendaharaan ilmu pengetahuan
yang tidak bertepi.

Sidang Jemaah yang dirahmati Allah,
Kita sebenarnya dididik secara langsung oleh Allah SWT dan berpeluang meraih
sekurang-kurangnya empat perkara sepertimana firman Allah SWT dalam Surah

Yunus ayat ke 57:

Maksudnya: “Wahai umat manusia! Sesungguhnya telah datang kepada kamu al-
Quran yang menjadi nasihat pengajaran dari Tuhan kamu, dan yang menjadi penawar
bagi penyakit-penyakit batin yang ada dalam dada kamu, dan juga menjadi hidayah

petunjuk untuk keselamatan, serta membawa rahmat bagi orang-orang yang beriman.”

Sidang Jemaah yang dirahmati Allah,

Ringkasnya, al-Quran merupakan petunjuk yang tersimpul dalam keimanan kepada
Keesaan Allah SWT dan kepercayaan kepada adanya hari pembalasan. Syariat dan
hukum yang menerangkan dasar mesti diikuti oleh manusia dalam hubungan dengan
Tuhan dan sesama manusia. Al-Quran membawa mese] petunjuk yang jelas
menggagaskan Islam sebagai nizam al-hayat, iaitu cara hidup yang menjamin

kebahagiaan hidup dunia dan akhirat.

Mengakhiri khutbah pada hari ini, khatib ingin berpesan supaya kita menghargai
anugerah teragung ini dengan memperuntukkan masa untuk membaca, memahami
maksud, mengambil iktibar dan mengamalkan apa-apa yang diperintahkan dalam

kehidupan seharian kita.

Ya Allah! Dengan sifat-Mu Yang Maha Pemurah dan Maha Mendengar! Engkaulah
yanag Berkuasa atas tiap-tiap sesuatu. Kami hamba-Mu yang lemah merayu kepada-Mu
agar Engkau angkat dan hilangkan segera wabak penyakit Covid-19 yang sedang
melanda kami agar dapat kami melaksanakan syiar-Mu dengan sempurna. Hanya
kepada-Mu jua Ya Allah, tempat kami mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, doa kami
mohon diperkenan dan diterima.

